 
Վրաստանի օրենք
Ապրանքի ծագման տեղանվան և աշխարհագրական նշման մասին
Գլուխ I
Ընդհանուր դրույթներ
Հոդված 1. Օրենքի կարգավորման շրջանակը
Սույն օրենքը կարգավորում է ապրանքի ծագման տեղանվան և աշխարհագրական նշման գրանցման, պաշտպանության և օգտագործման հետ կապված հարցերը։
Հոդված 2. Տերմինների սահմանումը
Սույն օրենքի նպատակների համար նրանում օգտագործված տերմիններն ունեն հետևյալ իմաստները․
ա) «Սաքպատենտի» – հանրային իրավունքի իրավաբանական անձ՝ Վրաստանի մտավոր սեփականության ազգային կենտրոն «Սաքպատենտի»՝ մտավոր սեփականության պաշտպանության ոլորտում գործող անկախ մարմին,
բ) ապրանքի ծագման տեղանվան և աշխարհագրական նշման պետական ​​ռեեստր (այսուհետ՝ ռեեստր)՝ «Սաքպատենտի»-ի կողմից գրանցված և Վրաստանի միջազգային պայմանագրով պաշտպանված ծագման տեղանունների և աշխարհագրական նշումների և «Սաքպատենտի»-ի կողմից ճանաչված Վրաստանի աշխարհագրական նշումների վերաբերյալ տվյալների ամբողջություն, 
գ) հայտ – ապրանքի ծագման տեղանվան կամ աշխարհագրական նշման գրանցման մասին հայտ կամ ապրանքի հատկորոշող փաստաթղթում փոփոխություն կատարելու մասին հայտ, 
դ) հայտատու – միավորում, անհրաժեշտության դեպքում՝ պետական ​​գերատեսչություն կամ հանրային իրավունքի իրավաբանական անձ, որը պահանջում է ծագման տեղանվան կամ աշխարհագրական նշման գրանցում, ֆիզիկական կամ իրավաբանական անձ, որն այն ապրանքի միակ արտադրողն է, որի արտադրության աշխարհագրական տարածքն ունի այնպիսի բնութագրեր, որոնք էապես տարբերվում են այդ տարածքին հարակից տարածքի բնութագրերից կամ որոնց բնութագրերը տարբերվում են այդ տարածքին սահմանակից աշխարհագրական տարածքում արտադրված ապրանքների բնութագրերից․ եթե ​​օտար երկրում ապրանքի ծագման   տեղանունը կամ աշխարհագրական նշումը պահպանված է, որպես կոլեկտիվ կամ հավաստագրման ապրանքային նշան՝ ապա այդ ապրանքային նշանի սեփականատերը, 
ե) միավորում – ծագման տեղանվամբ կամ աշխարհագրական նշմամբ պաշտպանվելիք/պաշտպանված ապրանքի հետ կապված գործունեություն իրականացնող ապրանք արտադրողների և(կամ)  վերամշակողների ցանկացած միավորում և(կամ)  այլ անձանց միավորում, անկախ դրա կազմակերպաիրավական ձևից,
զ) օրգանոլեպտիկ բնութագրեր – վերջնական արտադրանքի բնութագրեր, որոնք գնահատվում են մարդու զգայության օրգաններով,
է) ընդհանուր հասկացություն – ապրանքի անվանում, որը, չնայած այն վայրի, տարածաշրջանի կամ երկրի հետ կապի, որտեղ այս ապրանքն արտադրվում կամ վաճառվում էր սկզբնապես, Վրաստանում  վերածվել է այս ապրանքի ընդհանուր անվանման,  
ը) պետական ​​վերահսկողություն – իրավասու գերատեսչության կողմից ծագման տեղանվան կամ աշխարհագրական նշման համապատասխանությունը ապրանքի հատկորոշող փաստաթղթին որոշելու համար ձեռնարկվող գործողություն, ինչպես նաև քաղաքացիական շրջանառության մեջ դրված և(կամ)  շուկայում տեղաբաշխված ապրանքի վրա՝ օրենքով սահմանված կարգով ծագման տեղանվան կամ աշխարհագրական նշման օգտագործման նկատմամբ վերահսկողություն,
թ) իրավասու մարմին – պետական ​​վերահսկողություն իրականացնող պետական ​​մարմին, 
ժ) վերահսկող գերատեսչություն – Վրաստանի օրենսդրության, Եվրամիության կամ միջազգային չափորոշիչների համաձայն հավատարմագրված և իրավասու գերատեսչության կողմից ավտորիզացված մասնավոր իրավունքի իրավաբանական անձ, որին տվյալ գերատեսչության կողմից պատվիրակված է պետական  ​​վերահսկողություն իրականացնելու լիազորություն՝ որոշելու համար ապրանքի հատկորոշող փաստաթղթին գրանցված ծագման տեղանվան կամ աշխարհագրական նշման համապատասխանությունը, 
ժա) հատկորոշող փաստաթղթին համապատասխանության գնահատում – ընթացակարգերի ամբողջություն, որով որոշվում է, թե արդյոք կատարվել են ծագման տեղանվամբ կամ աշխարհագրական նշմամբ պաշտպանված ապրանքների համար սույն օրենքով նախատեսված ապրանքի հատկորոշող փաստաթղթով սահմանված պահանջները,
ժբ) հատկորոշող փաստաթղթին ապրանքի համապատասխանությունը հաստատող վկայական (այսուհետ՝ վկայական) – փաստաթուղթ, որը հաստատում է գրանցված ծագման տեղանվան կամ աշխարհագրական նշման համապատասխանությունը ապրանքի հատկորոշող փաստաթղթին,
ժգ) արտադրության փուլ – ծագման տեղանվամբ կամ աշխարհագրական նշմամբ պաշտպանված ապրանքի արտադրության, վերամշակման կամ պատրաստման ցանկացած փուլ,
ժդ) հետևելիություն – արտադրության և բաշխման փուլերում ծագման տեղանվամբ կամ աշխարհագրական նշմամբ պաշտպանված ապրանքի, դրանում օգտագործված ցանկացած նյութի և բաղադրիչի, ինչպես նաև այդպիսի ապրանքի փաթեթավորման վերաբերյալ տվյալները (տեղեկությունը) որոշելու հնարավորություն,
ժե) հետևելիության նշան – ապրանքի խմբաքանակի/լոտի վրա տեղադրված նշան, որը հնարավորություն է տալիս նույնականացնել ապրանքն արտադրողին և նշված խմբաքանակը/լոտը։ Եթե ​​ապրանքի բնութագրերից ելնելով հնարավոր չէ հետագծելիության նշանը ուղղակիորեն տեղադրել ապրանքի վրա, այն կարող է տեղադրվել սպառման համար նախատեսված ապրանքների պիտակի վրա,
ժզ) ծագման տեղանվան կամ աշխարհագրական նշման պաշտոնական խորհրդանիշ (այսուհետ՝ պաշտոնական խորհրդանիշ) – սույն օրենքին համապատասխան հաստատված խորհրդանիշ, որը մատնանշում է ծագման տեղանվամբ կամ աշխարհագրական նշմամբ պաշտպանված ապրանք,
ժէ) վերջնական ապրանք – ապրանք, որն անցել են արտադրության բոլոր փուլերը և պատրաստ է քաղաքացիական շրջանառության մեջ դրվելու/շուկայում տեղաբաշխվելու համար կամ դրված է քաղաքացիական շրջանառության մեջ/ տեղաբաշխված է շուկայում, 
ժը) աուդիտ – իրավասու գերատեսչության կողմից վերահսկող մարմնի համակարգված և անկախ ստուգում, որն իրականացվում է՝ որոշելու համար, թե արդյոք վերահսկող մարմնի գործունեությունը և դրա արդյունքները համապատասխանում են կատարվելիք խնդիրներին, արդյոք այդ խնդիրները արդյունավետորեն կատարվել են, և դրանց կատարմամբ որքանով են հասնում սահմանված նպատակներին,
ժթ) օպերատոր – անձ, որի գործունեությունը կապված է ապրանքի արտադրության, առաջնային արտադրության, վերամշակման և բաշխման հետ, և որը պատասխանատու է Վրաստանի օրենսդրությամբ սահմանված պահանջներին այդ գործունեության համապատասխանության համար,
ի) պարենամթերք – մարդու սպառման համար նախատեսված ցանկացած վերամշակված, մասնակիորեն վերամշակված կամ չվերամշակված ապրանք։ Պարենամթերքը ներառում է նաև բոլոր տեսակի ըմպելիքները (այդ թվում, խմելու ջուրը), մաստակը և պարենամթերքի մեջ օգտագործվող ցանկացած նյութ (այդ թվում, ջուրը), որն օգտագործվում է որպես պարենամթերքի բաղադրիչ դրա արտադրության և վերամշակման ընթացքում։ Պարենամթերքի մեջ չեն մտնում կենդանիների կերը, կենդանի անասունները (բացառությամբ շուկայահանման համար պատրաստվածների), բույսերը (մինչև բերքահավաքը), բուժիչ և հոմեոպաթիկ միջոցները, ծխախոտը և դրա արտադրանքը, թմրամիջոցները, հոգեմետ նյութերը, կոսմետիկան, թափոնները և աղտոտիչները։
Հոդված 3. Ծագման տեղանունը և աշխարհագրական նշումը
1. Ծագման տեղանուն է աշխարհագրական վայրի (տարածքի) անվանումը կամ այդ անվանումը պարունակող անվանումը կամ այլ նշում, որը մատնանշում է նշված աշխարհագրական վայրը և օգտագործվում է այն ապրանքը նշելու համար․
ա) որն  այս աշխարհագրական տարածքից է ծագած,
բ) որի որակը կամ բնութագրերը, ամբողջությամբ կամ հիմնականում, պայմանավորված են բացառապես այդ աշխարհագրական տարածքի շրջակա միջավայրով (այդ թվում, բնական և մարդկային գործոնները), որը սահմանել է ապրանքի համբավը,
գ) որի արտադրությունը, վերամշակումը և պատրաստումը տեղի է ունենում այս աշխարհագրական տարածքի սահմաններում։
2. Աշխարհագրական նշումն այն նշումն է, որը պարունակում է աշխարհագրական վայրի (տարածքի) անվանումը կամ այլ նշում, որը մատնանշում է այդ աշխարհագրական վայրը և օգտագործվում է այն ապրանքը նշելու համար․
ա) որը ծագել է այս աշխարհագրական տարածքից,
բ) որի որակը, համբավը կամ այլ բնութագրերը, հիմնականում, պայմանավորված են դրա աշխարհագրական ծագմամբ,
գ) որի արտադրության առնվազն մեկ փուլն իրականացվում է այս աշխարհագրական տարածքի սահմաններում։
3. Սույն հոդվածի 1-ին և 2-րդ կետերով նախատեսված  աշխարհագրական վայրը (տարածքը) կարող է բաղկացած լինել վայրից, մարզից կամ երկրի ամբողջ տարածքից:
4. «Սաքպատենտի»-ն ճանաչված վրացական աշխարհագրական նշման կարգավիճակ է շնորհում այն ​​վրացական աշխարհագրական նշմանը, որը համապատասխանում է սույն օրենքի 30-րդ հոդվածի 2-րդ կետի «ա» և «բ» ենթակետերի պահանջներին և, ավանդաբար, օգտագործվել է որոշակի վայրում։ Այս կարգավիճակը կարող է շնորհվել նաև այնպիսի նշմանը, որը սույն օրենքի 30-րդ հոդվածի 1-ին կետով սահմանված անցումային ժամանակահատվածից հետո այլևս չի բավարարում սույն օրենքի 6-րդ հոդվածի պահանջները: Վրացական աշխարհագրական նշմանը ճանաչված վրացական աշխարհագրական նշման կարգավիճակ շնորհելու կարգը որոշվում է «Ապրանքի ծագման տեղանվան և աշխարհագրական նշման գրանցման մասին» հրահանգով։
Հոդված 4. Ծագման տեղանվան կամ աշխարհագրական նշման պաշտպանությունը
1. Ծագման տեղանվան կամ աշխարհագրական նշման պաշտպանությունն ապահովում է «Սաքպատենտի»-ն՝ դրա գրանցման հիման վրա, իսկ ճանաչված վրացական աշխարհագրական նշման պաշտպանությունն ապահովում է «Սաքպատենտի»-ն՝ դրան համապատասխան կարգավիճակ շնորհելով։
2. Վրաստանում օտար երկրի ծագման տեղանվան կամ աշխարհագրական նշման պաշտպանությունն իրականացնում է «Սաքպատենտի»-ն՝ դրա գրանցման կամ Վրաստանի միջազգային պայմանագրի հիման վրա:
3. Գրանցված կամ Վրաստանի միջազգային պայմանագրի հիման վրա պաշտպանված ծագման տեղանունը կամ աշխարհագրական նշումը և «Սաքպատենտի»-ի կողմից ճանաչված վրացական աշխարհագրական նշումը գրանցվում են ռեեստրում։ Ռեեստրի տվյալները հրապարակային են։

Գլուխ II
Ծագման տեղանվան կամ աշխարհագրական նշման գրանցումը
Հոդված 5. Ծագման տեղանվան կամ աշխարհագրական նշման գրանցման հայտը
Ծագման տեղանվան կամ աշխարհագրական նշման գրանցման համար «Սաքպատենտի» ներկայացվող հայտը պետք է ներառի․
ա) ծագման տեղանվան կամ աշխարհագրական նշման գրանցման մասին պահանջ,
բ) դիմումատուի և իրավասու մարմնի կամ վերահսկող մարմնի (առկայության դեպքում) անունը, ազգանունը/անվանումները, նույնականացման համարները և իրավաբանական հասցեները,
գ) այն ծագման տեղանունը կամ աշխարհագրական նշումը, որի գրանցումը խնդրարկվում է։ Եթե ​​ծագման տեղանունը կամ աշխարհագրական նշումը վրաց լեզվով չի կատարված,  պետք է ներկայացվի դրա վրացերեն տառադարձված տարբերակը,
դ) այն ապրանքի կատեգորիան, որի համար պահանջվում է ծագման տեղանվան կամ աշխարհագրական նշման գրանցումը, 
ե) դիմումատուի կողմից տրված փաստաթուղթ, որը հաստատում է ներկայացուցչությունը, եթե հայտը ներկայացնում է ներկայացուցիչ,
զ) իրավազոր անձի ստորագրությունը,
է) սույն օրենքի 6-րդ հոդվածով նախատեսված ապրանքի հատկորոշող փաստաթուղթ,
ը)  փաստաթուղթ, որը հաստատում է, որ ապրանքի հատուկ որակը, համբավը կամ հատկությունները պայմանավորված են համապատասխան աշխարհագրական տարածքի բնական գործոնով և(կամ) մարդկային գործոնով,
թ) վերահսկման պլան, որով իրականացվում է ապրանքի հատկորոշող փաստաթղթով նախատեսված  ապրանքի արտադրման պայմանների վերահսկումը, 
ժ) փաստաթուղթ, որը հաստատում է օտար երկրի ապրանքի  ծագման տեղանվան կամ աշխարհագրական նշման պաշտպանությունը ապրանքի ծագման երկրում, եթե դիմումատուն օտարերկրացի է,
ժա) փաստաթուղթ, որը հաստատում է  ծագման տեղանվան կամ աշխարհագրական նշման գրանցման վճարի վճարումը,  
ժբ) միասնական փաստաթուղթ, որը ներառում է.
ժբ․ա) ապրանքի հատկորոշող փաստաթղթի հիմնական տվյալները – ապրանքի անվանումը և նկարագրությունը, իսկ անհրաժեշտության դեպքում՝ նաև ապրանքի փաթեթավորման և պիտակավորման Վրաստանի օրենսդրությամբ սահմանված կանոնները և համապատասխան աշխարհագրական տարածքի ճշգրիտ նկարագրությունը, 
ժբ․բ) ապրանքի որակը կամ բնութագրերը և աշխարհագրական միջավայրի ու մարդկային գործոնի միջև առկա կապի նկարագրությունը՝ համաձայն սույն օրենքի 3-րդ հոդվածի 1-ին կամ 2-րդ կետերի, իսկ անհրաժեշտության դեպքում՝ նաև ապրանքի նկարագրության կամ դրանց արտադրության եղանակի որոշակի տարրեր, որոնք հաստատում են նշված կապը։
Հոդված 6. Ապրանքի հատկորոշող փաստաթուղթը
Ապրանքի հատկորոշող փաստաթուղթը պետք է ներառի առնվազն հետևյալ տվյալները․
ա) քաղաքացիական շրջանառության մեջ դրված/շուկայում տեղաբաշխված ապրանքի ծագման տեղանունը կամ աշխարհագրական նշումը վրաց լեզվով և այն լեզվով (լեզուներով), որը (որոնք) օգտագործվել կամ օգտագործվում են այդ ապրանքները նկարագրելու համար համապատասխան աշխարհագրական տարածքում,
բ) ապրանքի (այդ թվում, հումքի) (առկայության դեպքում)  նկարագրությունը, ինչպես նաև ապրանքի ֆիզիկական, քիմիական, մանրէաբանական և օրգանոլեպտիկ բնութագրերը, որոնք պայմանավորում են դրանց առանձնահատուկ հատկությունները և(կամ) համբավը,
գ) ապրանքի արտադրության և վերամշակման մեթոդների, իսկ անհրաժեշտության դեպքում՝ նաև ավթենտ և անփոփոխ տեղական մեթոդների նկարագրությունը, 
դ) սույն հոդվածի «զ․ա» և(կամ)  «զ․բ» ենթակետերում նշված կապի նախատեսմամբ,  համապատասխան աշխարհագրական տարածքի սահմանները, իսկ անհրաժեշտության դեպքում, նաև ապրանքի սույն օրենքի 30-րդ հոդվածի 2-րդ կետի պահանջներին համապատասխանությունը հաստատող տեղեկությունները,
ե) ապրանքի՝ սույն օրենքի 3-րդ հոդվածի 1-ին կամ 2-րդ կետերով նախատեսված  աշխարհագրական տարածքի սահմաններում ծագման ապացույցը,
զ) մանրամասն տվյալներ, որոնք հաստատում են, որ գոյություն ունի հետևյալ կապերից մեկը.
զ.ա) ապրանքի որակի կամ բնութագրերի և աշխարհագրական միջավայրի ու մարդկային գործոնի միջև՝ համաձայն սույն օրենքի 3-րդ հոդվածի 1-ին կետի,
զ.բ) ապրանքի որակի, համբավի կամ այլ բնութագրերի և աշխարհագրական ծագման միջև՝ համաձայն սույն օրենքի 3-րդ հոդվածի 2-րդ կետի։
է) ապրանքի ծագման տեղանվան կամ աշխարհագրական նշման   հատկորոշող փաստաթղթին համապատասխանությունը որոշող իրավասու գերատեսչության կամ վերահսկող մարմնի անվանումը, նույնականացման համարը և իրավաբանական հասցեն,
ը) ապրանքի պիտակավորման հատուկ կարգը (առկայության դեպքում),
թ) ապրանքի փաթեթավորման վերաբերյալ տեղեկություններ (եթե այդպիսիք կան) և հայտատուի հիմնավորումը ապրանքի որակը պաշտպանելու, դրա ծագման իսկությունը կամ պետական ​​վերահսկողությունն ապահովելու համար  այդ ապրանքը համապատասխան աշխարհագրական տարածքում փաթեթավորելու անհրաժեշտության մասին։
Հոդված 7. Փոփոխություն ապրանքի հատկորոշող փաստաթղթում
1. Հայտատուն կամ ցանկացած այլ շահագրգիռ անձ իրավունք ունի «Սաքպատենտի» ներկայացնել ապրանքի հատկորոշող փաստաթղթում փոփոխություն կատարելու մասին հայտ։
2. Եթե հայտը վերաբերում է ապրանքի հատկորոշող փաստաթղթում էական փոփոխություն կատարելուն, այն պետք է ներկայացվի սույն օրենքի 5-րդ հոդվածին համապատասխան և ենթակա է սույն օրենքի 8-րդ հոդվածով նախատեսված փորձաքննության՝ նույն հոդվածում նշված ժամկետում:
3. Եթե հայտը վերաբերում է ապրանքի հատկորոշող փաստաթղթում ոչ էական փոփոխության, «Սաքպատենտի»-ն դրա ներկայացումից հետո 1 ամսվա ընթացքում որոշում է կայացնում ապրանքի հատկորոշող փաստաթղթում փոփոխություն կատարելու մասին պահանջը բավարարելու, մասամբ բավարարելու կամ դրա բավարարումը մերժելու վերաբերյալ։  
4. Ապրանքի հատկորոշող փաստաթղթի փոփոխությունը համարվում է էական, եթե այն․
ա) վերաբերում է ապրանքների հիմնական բնութագրերին,
բ) փոխում է սույն օրենքի 5-րդ հոդվածի «ը» ենթակետով սահմանված կապը,
գ) ներառում է ապրանքի ծագման տեղանվան կամ աշխարհագրական նշման որևէ մասի փոփոխություն,
դ) փոխում է համապատասխան աշխարհագրական տարածքը,
ե) ընդլայնում է ապրանքի կամ հումքի քաղաքացիական շրջանառության մեջ դնելու/շուկայում տեղաբաշխելու հետ կապված սահմանափակումները։
5. Ապրանքի հատկորոշող փաստաթղթում փոփոխություն կատարելու մասին հայտ ներկայացնելու դեպքում հայտատուին այդ մասին տեղեկացվում  է սույն օրենքի 8-րդ հոդվածի 1-ին կետով նախատեսված հայտի քննարկման ավարտից հետո 5 օրվա ընթացքում: Հայտատուն իրավունք ունի ապրանքի հատկորոշող փաստաթղթում կատարվելիք ոչ էական փոփոխությունների վերաբերյալ իր կարծիքը ներկայացնել «Սաքպատենտի»՝ վերոնշյալ ծանուցումը ստանալուց հետո 10 օրվա ժամկետում, իսկ էական փոփոխությունների վերաբերյալ՝ 1 ամսվա ժամկետում։
6. Ապրանքի հատկորոշող փաստաթղթում փոփոխություն կատարելու դեպքում «Սաքպատենտի»-ն հրապարակում է համապատասխան տեղեկությունը սույն օրենքի 11-րդ հոդվածին համապատասխան։
Հոդված 8. Հայտի քննարկումը
1. Հայտի փորձաքննությունը կատարում է «Սաքպատենտի»-ն։
2. Հայտի ներկայացման օրվանից հետո 2 ամսվա ընթացքում «Սաքպատենտի»-ն ստուգում է հայտի համապատասխանությունը սույն օրենքի 5-րդ հոդվածի պահանջներին։
3. Եթե հայտը չի բավարարում սույն օրենքի 5-րդ հոդվածի պահանջները, հայտատուին ուղարկվում է ծանուցում թերության մասին, և դրա վերացման համար սահմանվում է 1 ամսվա ժամկետ: Եթե ​​այս ժամկետում թերությունը չի վերացվում, «Սաքպատենտի»-ն 10-օրյա ժամկետում որոշում է կայացնում հայտի քննարկումը մերժելու մասին։
4. Եթե հայտը համապատասխանում է սույն օրենքի 5-րդ հոդվածի պահանջներին, «Սաքպատենտի»-ն 3 ամսվա ժամկետում ստուգում է սույն օրենքի 10-րդ հոդվածով նախատեսված ծագման տեղանվան կամ աշխարհագրական նշման գրանցումը մերժելու հիմքերի առկայությունը, որի արդյունքում որոշում է կայացնում հայտի փորձաքննությունը շարունակելու կամ ծագման տեղանվան կամ աշխարհագրական նշման գրանցումը մերժելու մասին:
5. Հայտի ձևակերպման և ներկայացման, դրա փորձաքննության անցկացման, ծագման տեղանվան կամ աշխարհագրական նշման գրանցման վերաբերյալ որոշման բողոքարկման, քննարկման ժամկետները կասեցնելու, երկարաձգելու և վերականգնելու, ապրանքի հատկորոշող փաստաթղթում փոփոխություն կատարելու, հայտի նյութերը հրապարակելու, ծագման տեղանվան կամ աշխարհագրական նշման գրանցումը չեղարկելու և անվավեր ճանաչելու, ինչպես նաև գրանցման հետ կապված այլ կանոններ սահմանվում են «Ապրանքի ծագման տեղանունների և աշխարհագրական նշումների գրանցման մասին» հրահանգով:
6. Եթե հայտը վերաբերում է օտար երկրի ծագման տեղանվանը կամ աշխարհագրական նշմանը, «Սաքպատենտի»-ն ստուգում է միայն սույն օրենքի 10-րդ հոդվածով նախատեսված ծագման տեղանվան կամ աշխարհագրական նշման գրանցումը մերժելու հիմքերի առկայությունը։
Հոդված 9. Ծագման տեղանունների և աշխարհագրական նշումների ազգային հանձնաժողովը
1. «Սաքպատենտի»-ի նախագահի հրամանով ստեղծվում է ծագման տեղանունների և աշխարհագրական նշումների քննարկման ազգային հանձնաժողով (այսուհետ՝ Հանձնաժողով), որը քննարկում է ծագման տեղանվան կամ աշխարհագրական նշման գրանցման, գրանցումը մերժելու, գրանցումը չեղարկելու կամ գրանցումը չեղարկելու դիմումը մերժելու հարցերը:
2. Հանձնաժողովը կազմված է 5 անդամից, որոնցից 1-ը համապատասխան ոլորտային նախարարության ներկայացուցիչ է, 2-ը՝ «Սաքպատենտի»-ի ներկայացուցիչ, 1-ը՝ համապատասխան մունիցիպալիտետի գործադիր մարմնի՝ քաղաքապետարանի ներկայացուցիչ, իսկ 1-ը՝ հրավիրված ոլորտային մասնագետ: Հանձնաժողովի նախագահը «Սաքպատենտի»-ի նախագահն է։
3. Հանձնաժողովը ստեղծվում է․
ա) սույն օրենքի 8-րդ հոդվածի 4-րդ կետին համապատասխան «Սաքպատենտի»-ի կողմից հայտի փորձաքննությունը շարունակելու մասին որոշման կայացման օրվանից հետո 15 օրվա ժամկետում,
բ) ծագման տեղանվան կամ աշխարհագրական նշման գրանցումը չեղարկելու հարցի վերաբերյալ, այն դեպքում, երբ այլևս ապահովված չէ ապրանքի համապատասխանությունը ապրանքի հատկորոշող փաստաթղթի պահանջներին,  «Սաքպատենտի»-ի նախաձեռնությամբ կամ շահագրգիռ անձի պահանջի հիման վրա՝ այդ պահանջը ստանալուց հետո 15 օրվա ժամկետում։ 
4. Հանձնաժողովը 6 ամսվա ընթացքում ստուգում է ապրանքի հատկորոշող փաստաթղթի համապատասխանությունը սույն օրենքի 6-րդ հոդվածում սահմանված պահանջներին:
5. Հանձնաժողովը ձայների մեծամասնությամբ որոշում է կայացնում ծագման տեղանվան կամ աշխարհագրական նշման գրանցման, գրանցումը մերժելու, գրանցումը չեղարկելու կամ գրանցումը չեղարկելու մասին պահանջը մերժելու վերաբերյալ:
6. Հանձնաժողովի գործունեության հետ կապված այլ հարցեր (այդ թվում, ոլորտային մասնագետ հրավիրելու և նրա վարձատրության հարցը) որոշվում են Հանձնաժողովի կանոնակարգով:
Հոդված 10. Ծագման տեղանվան կամ աշխարհագրական նշման գրանցումը մերժելու հիմքերը
Որպես ծագման տեղանուն կամ աշխարհագրական նշում չի կարող գրանցվել անվանումը, որը․
ա) չի բավարարում սույն օրենքի 3-րդ հոդվածի պահանջները,
բ) համարվում է ընդհանուր հասկացություն,
գ) հակասում է հասարակական կարգին կամ բարոյականության ճանաչված սկզբունքներին,
դ) հակասում է բույսի սորտի (ներառյալ գինու խաղողի սորտը) կամ կենդանու ցեղատեսակի անվանմանը, ինչը կարող է սպառողի մոտ ապրանքի ծագման մասին սխալ պատկերացում ստեղծել։ 
Հոդված 11. Հրապարակումը
1. Սույն օրենքի 9-րդ հոդվածի 5-րդ կետի համաձայն ծագման տեղանվան կամ աշխարհագրական նշման գրանցման մասին որոշում կայացնելու օրվանից հետո 1 ամսվա ժամկետում «Սաքպատենտի»-ն ապրանքի հատկորոշող փաստաթուղթը հրապարակում է արդյունաբերական սեփականության պաշտոնական տեղեկագրում (այսուհետ՝ տեղեկագիր), իր պաշտոնական կայքում և 1 տեղական թերթում (առկայության դեպքում):
2. «Սաքպատենտի»-ի կողմից կայացված օտար երկրի ծագման տեղանվանը կամ աշխարհագրական նշմանը  պաշտպանություն տրամադրելու մասին որոշման հիման վրա տեղեկագրում հրապարակվում է ծագման տեղանվան կամ աշխարհագրական նշման վրացերեն տառադարձված ձևը, ապրանքի կատեգորիան և ծագման տեղանվան կամ աշխարհագրական նշման  միջազգային գրանցման համարը (առկայության դեպքում)։ 
3. «Սաքպատենտի»-ի կողմից սույն օրենքի 30-րդ հոդվածի 2-րդ կետի համաձայն ընդունված նշումը որպես վրացական աշխարհագրական նշում ճանաչելու վերաբերյալ որոշման հիման վրա տեղեկագրում հրապարակվում է ճանաչված վրացական աշխարհագրական նշումը, ապրանքների կատեգորիան և նշման ճանաչման համարը։ 
Հոդված 12. Ծագման տեղանվան կամ աշխարհագրական նշման գործողության ժամկետը
1. Գրանցված ծագման տեղանունը կամ աշխարհագրական նշումը պաշտպանված է ծագման տեղանվան կամ աշխարհագրական նշման գրանցման մասին հայտը ներկայացնելու օրվանից։ 
2. Վրաստանի միջազգային պայմանագրի հիման վրա պաշտպանված ծագման տեղանվան կամ աշխարհագրական նշման գործողության ժամկետը որոշվում է համապատասխան պայմանագրով։
3. Ճանաչված վրացական աշխարհագրական նշումը պաշտպանված է դրա հրապարակման օրվանից։ Եթե ​​ճանաչված վրացական աշխարհագրական նշումը, որը «Սաքպատենտի»-ի կողմից գրանցվել է որպես ծագման տեղանուն կամ աշխարհագրական նշում, համաձայն սույն օրենքի 30-րդ հոդվածի 1-ին կետի տեղափոխվել է ռեեստր, դրա պաշտպանության ամսաթիվ է համարվում ճանաչված վրացական աշխարհագրական նշման գրանցման մասին հայտի ներկայացման ամսաթիվը։
4. Գրանցված ծագման տեղանունը կամ աշխարհագրական նշումը կամ ճանաչված վրացական աշխարհագրական նշումը պաշտպանված է անժամկետ։ Վրաստանի միջազգային պայմանագրի հիման վրա պաշտպանված ծագման տեղանվան կամ աշխարհագրական նշման պաշտպանությունը դադարեցվում է սույն հոդվածի 2-րդ կետով նախատեսված ժամկետի ավարտից կամ ապրանքի ծագման երկրում ծագման տեղանվան կամ աշխարհագրական նշման գրանցումը չեղարկելու դեպքում։ 
Հոդված 13. Որոշումը բողոքարկելու կանոնները
1. Հայտատուն իրավազոր է    սույն օրենքի 8-րդ հոդվածի 3-րդ կետի համաձայն ստացված հայտի քննարկումը մերժելու մասին որոշումը կամ սույն օրենքի 8-րդ հոդվածի 4-րդ կետի համաձայն ստացված ծագման տեղանվան կամ աշխարհագրական նշման գրանցումը մերժելու մասին որոշումը 1 ամսվա ժամկետում բողոքարկել դատարան կամ  3 ամսվա ժամկետում՝ «Սաքպատենտի»-ի վերաքննիչ պալատ: 
2. Սույն օրենքի 9-րդ հոդվածի 5-րդ կետին համաձայն կայացված որոշումը կարող է բողոքարկվել դատարան 1 ամսվա ժամկետում:
3. «Սաքպատենտի»-ի կողմից սույն օրենքի 11-րդ հոդվածի 2-րդ և 3-րդ կետերին համապատասխան հրապարակված ծագման տեղանվան կամ աշխարհագրական նշման գրանցման վերաբերյալ որոշումը  1 ամսվա ժամկետում բողոքարկվում է դատարան   կամ 3 ամսվա ժամկետում՝ «Սաքպատենտի»-ի վերաքննիչ պալատ:
4. Ցանկացած շահագրգիռ անձ իրավունք ունի սույն հոդվածի 2-րդ կետի համաձայն դիմել դատարան, իսկ սույն հոդվածի 3-րդ կետի համաձայն՝ դատարան կամ «Սաքպատենտի»-ի վերաքննիչ պալատ, եթե  ծագման տեղանունը կամ աշխարհագրական նշումը. 
ա) չի բավարարում սույն օրենքի 3-րդ և 6-րդ հոդվածների պահանջները,
բ) կխանգարի նույնական կամ մասնակիորեն նույնական անվանման կամ ապրանքային նշանի գոյությանը կամ այն ​​ապրանքի գոյությանը, որը օրինականորեն դրվել էր քաղաքացիական շրջանառության մեջ/տեղաբաշխվել էր շուկայում ոչ ուշ, քան  ծագման տեղանվան կամ աշխարհագրական նշման գրանցման մասին որոշումը հրապարակելու օրվանից 5 տարի առաջ,
գ) ապրանքային նշանի համբավի, ճանաչելիության  և օգտագործման տևողության նախատեսմամբ, սպառողի մոտ կեղծ տպավորություն  կստեղծի համապատասխան ապրանքի ծագման վերաբերյալ,
դ) համարվում է ընդհանուր հասկացություն,
ե) հակասում է բույսի սորտի (ներառյալ գինու խաղողի սորտը) կամ կենդանու ցեղատեսակի անվանմանը, ինչը կարող է սպառողի մոտ ապրանքի ծագման մասին սխալ պատկերացում ստեղծել,
զ) ամբողջությամբ կամ մասամբ է ռեեստրում ներառված անվանման  համանուն է և բավարար չափով չի տարբերվում այդ անվանման տեղական և ավանդական օգտագործումից, ինչով սպառողի մոտ սխալ պատկերացում կստեղծի։  Համանուն անվանումը, որը սպառողի մոտ ապրանքի ծագման վերաբերյալ թյուր պատկերացում է ստեղծում, չի  գրանցվում նաև այն դեպքում, եթե  այն տարածքի, մարզի կամ ապրանքի ծագման փաստացի վայրի անվանում է, 
է) հակասում է հասարակական կարգին կամ բարոյականության ճանաչված սկզբունքներին։
5. Սույն հոդվածով նախատեսված բողոքարկման ժամկետները հայտատուի համար  հաշվարկվում են նրան որոշման պաշտոնական ծանուցման օրվանից, իսկ ցանկացած այլ շահագրգիռ անձի համար՝ հայտի նյութերը տեղեկագրում հրապարակելու օրվանից:
6. Վրաստանի միջազգային պայմանագրի հիման վրա պաշտպանված ծագման տեղանվան կամ աշխարհագրական նշման գրանցումը մերժելու մասին որոշումը բողոքարկվում է համապատասխան պայմանագրով սահմանված կարգով:
Հոդված 14. Վճարը
Հայտի փորձաքննության, ռեեստրում փոփոխություն կատարելու, հայտի նյութերը հրապարակելու, ռեեստրից քաղվածք տրամադրելու, ինչպես նաև ծագման տեղանվան կամ աշխարհագրական նշման գրանցման հետ կապված այլ գործողության համար վճարվում է Վրաստանի օրենսդրությամբ սահմանված վճար։
Հոդված 15. Ծագման տեղանվան կամ աշխարհագրական նշման գրանցումը և պաշտպանությունն օտար երկրում
1. Ծագման տեղանունը կամ աշխարհագրական նշումը կարող է օտար երկրում գրանցման ներկայացվել անմիջականորեն կամ Վրաստանի միջազգային պայմանագրի հիման վրա՝ միայն Վրաստանում նրա գրանցումից հետո։ 
2. «Սաքպատենտի»-ն իրավազոր է իրականացնել գրանցված ծագման տեղանվան կամ աշխարհագրական նշման և(կամ)  ճանաչված վրացական աշխարհագրական նշման օտար երկրում գրանցման և պաշտպանության համար անհրաժեշտ միջոցառումներ:
Գլուխ III
Ծագման տեղանվան կամ աշխարհագրական նշման 
պաշտպանության շրջանակները

Հոդված 16. Ծագման տեղանվան կամ աշխարհագրական նշման պաշտպանության շրջանակները
1. Ծագման տեղանվան կամ աշխարհագրական նշման պաշտպանության շրջանակներից ելնելով՝ արգելվում է․
ա) ծագման տեղանվան կամ աշխարհագրական նշման ցանկացած ուղղակի կամ անուղղակի առևտրային օգտագործում հետևյալ դեպքերից մեկում․
ա.ա) երբ ծագման տեղանվամբ կամ աշխարհագրական նշումամբ պաշտպանված ապրանքը և այն ապրանքը, որի վրա գրանցումը չի տարածվում, նույն տեսակի ապրանք են,
ա.բ) գրանցված կամ պաշտպանված ծագման տեղանվան կամ աշխարհագրական նշման համբավից օգտվելու դեպքում, նույնիսկ եթե համապատասխան ապրանքն օգտագործվում են բաղադրիչի տեսքով,
բ) ծագման տեղանվան կամ աշխարհագրական նշման ցանկացած սխալ օգտագործման, նմանակման կամ ընդօրինակման դեպքում, նույնիսկ այն ժամանակ, եթե համապատասխան ապրանքի ծագման վայրը մատնանշված է, կամ պաշտպանված ծագման տեղանունը ներկայացված է թարգմանությամբ, տառադարձությամբ, տառադարձությամբ կամ հետևյալ բառերի հետ միասին՝ «ոճ», «տեսակ», «մեթոդ», «արտադրված է որպես», «նմանակում», «բույր» և այլն, ինչպես նաև, եթե նշված ապրանքներն օգտագործվում են բաղադրիչի տեսքով,
գ) երբ ցանկացած այլ սխալ կամ այնպիսի նշում, որը  կարող է սպառողի մոտ ապրանքի ծագման, ծագման վայրի, անվանման կամ առանձնահատուկ որակի մասին սխալ պատկերացում ստեղծել,  տրված է քաղաքացիական շրջանառության մեջ դրված/շուկայում տեղաբաշխված ապրանքի ներքին կամ արտաքին փաթեթավորման վրա, գովազդային նյութի կամ ապրանքի հետ կապված փաստաթղթում,  ինչպես նաև ապրանքի այնպիսի փաթեթավորման (ապրանքը տարաների մեջ տեղադրելու) դեպքում, որը կարող է սպառողի մոտ ապրանքի  ծագման վայրի մասին սխալ պատկերացոմ ստեղծել, 
դ) ցանկացած այլ գործողություն իրականացնելու դեպքում, որը կարող է սպառողի մոտ սխալ պատկերացում ստեղծել ապրանքի ծագման վերաբերյալ։
2. Պաշտպանված ծագման տեղանունը կամ աշխարհագրական նշումը չի կարող վերածվել ընդհանուր հասկացության։
3. Եթե ծագման տեղանվան կամ աշխարհագրական նշման մեջ ներառված է ապրանքի անվանում, որը համարվում է ընդհանուր անվանում,  սույն հոդվածի 1-ին կետի «ա» և «բ» ենթակետերում նշված արգելքները չեն տարածվում նշված ընդհանուր անվանման օգտագործման վրա։
4. Սույն հոդվածի դրույթները չեն սահմանափակում ֆիզիկական անձի իրավունքը՝ ապրանքը քաղաքացիական շրջանառության մեջ դնելիս/շուկայում տեղաբաշխելիս օգտագործել իր կամ այն անձի անունը, որի ժառանգորդն է,  բացառությամբ այն դեպքի, երբ տվյալ անվան օգտագործումը սխալ տպավորություն է ստեղծում սպառողի մոտ: 
5. Սույն հոդվածի դրույթները չեն սահմանափակում որևէ անձի իրավունքը՝ ապրանքը քաղաքացիական շրջանառության մեջ դնելիս/շուկայում տեղաբաշխելիս օգտագործել բույսի կամ կենդանու տեսակի անվանում, բացառությամբ այն դեպքի, երբ նման անվանման օգտագործումը  սպառողի մոտ սխալ պատկերացում է ստեղծում:
Հոդված 17. Ծագման տեղանվան կամ աշխարհագրական նշման գրանցման չեղարկումը և անվավեր ճանաչումը
1. Ծագման տեղանվան կամ աշխարհագրական նշման գրանցումը չեղարկվում է սույն օրենքի 9-րդ հոդվածի 3-րդ կետի «բ» ենթակետի համաձայն։
2. Դատարանը շահագրգիռ անձի կողմից պահանջելու դեպքում անվավեր է ճանաչում ծագման տեղանվան կամ աշխարհագրական նշման գրանցումը, եթե ծագման տեղանվան կամ աշխարհագրական նշման գրանցման ժամանակ խախտվել են սույն օրենքի 9-րդ հոդվածի 4-րդ կետի կամ 10-րդ հոդվածի պահանջները:
3. Ծագման տեղանվան կամ աշխարհագրական նշման գրանցումը չեղարկելու կամ անվավեր ճանաչելու մասին տեղեկությունը գրանցվում է ռեեստրում և հրապարակվում տեղեկագրում։
Հոդված 18. Ծագման տեղանվան կամ աշխարհագրական նշման և ապրանքային նշանի միջև փոխհարաբերությունը
1. Գրանցված ծագման տեղանվան կամ աշխարհագրական նշման առկայության դեպքում ապրանքային նշանի այն հայտի գրանցումը, որը ներկայացվել է նշված ծագման տեղանվան կամ աշխարհագրական նշման գրանցման մասին հայտը ներկայացնելուց հետո, պետք է մերժվի,    եթե գրանցված ծագման տեղանվամբ կամ աշխարհագրական նշմամբ պաշտպանված ապրանքը և այն ապրանքը, որին վերաբերում է ապրանքային նշանը, նույն տեսակի ապրանքներ են, և նշված ապրանքային նշանի օգտագործմամբ կարող են խախտվել սույն օրենքի 16-րդ հոդվածի 1-ին կետի պահանջները։
2. Անկախ սույն օրենքի 16-րդ հոդվածի 1-ին կետի պահանջներին անհամապատասխանությունից, թույլատրվում է օգտագործել այնպիսի ապրանքային նշանը և(կամ)  երկարաձգել այն ապրանքային նշանի գործողության ժամկետը, որի համար գրանցման հայտը բարեխղճորեն, ծագման տեղանվան կամ աշխարհագրական նշման գրանցման հայտի ներկայացումից առաջ է ներկայացվել կամ գրանցվել:
3. Եթե ծագման տեղանվան կամ աշխարհագրական նշման գրանցման մասին հայտ ներկայացնելու պահին «Սաքպատենտի» արդեն ներկայացվել է ծագման տեղանվան կամ աշխարհագրական նշման մասին հայտ, որը ներառում է ծագման տեղանվան անվանում կամ աշխարհագրական նշում կամ բաղկացած է դրանից, և տվյալ ծագման տեղանվան կամ աշխարհագրական նշման  պաշտպանության արդյունքում գոյություն կունենա սույն օրենքի 16-րդ հոդվածի 1-ին կետով նախատեսված պայմաններից մեկը, ապրանքային նշանի գրանցման հայտի վերաբերյալ վարույթը կկասեցվի մինչև ծագման տեղանվան կամ աշխարհագրական նշման գրանցման մասին որոշման ուժի մեջ մտնելը:
Գլուխ IV
Պետական ​​​​վերահսկողություն
Հոդված 19. Պետական ​​վերահսկողություն
1. Գրանցված ծագման տեղանվան կամ աշխարհագրական նշման (բացառությամբ օտար երկրի գրանցված ծագման տեղանվան կամ աշխարհագրական նշման) ապրանքի համապատասխանությունը հատկորոշող փաստաթղթին սահմանում և հավաստագիր է տրամադրում իրավասու գերատեսչությունը/վերահսկող մարմինը: 
2. Գրանցված ծագման տեղանվամբ կամ աշխարհագրական նշմամբ պաշտպանված ապրանքի հետ կապած իրավասու գերատեսչությունը պարենամթերքի (բացառությամբ խաղողային ծագման ալկոհոլային խմիչքների, սպիրտային խմիչքի, գյուղատնտեսական ծագման  էթիլային սպիրտի և գյուղատնտեսական ծագման թորվածքների)  դեպքում հանրային իրավունքի իրավաբանական անձը՝ Պարենամթերքի ազգային գործակալությունն է, իսկ խաղողային ծագման ալկոհոլային խմիչքների, սպիրտային խմիչքի, գյուղատնտեսական ծագման  էթիլային սպիրտի և գյուղատնտեսական ծագման թորվածքների դեպքում՝ հանրային իրավունքի իրավաբանական անձը՝ Գինու ազգային գործակալությունը:
3. Ոչ գյուղատնտեսական ապրանքի հետ կապված իրավասու գերատեսչությունը որոշում է Վրաստանի կառավարությունը։ 
4. Հատկորոշող փաստաթղթին ապրանքի ծագման տեղանվան կամ աշխարհագրական նշման համապատասխանությունը որոշելու գործառույթը իրավասու գերատեսչությունը փոխանցում է  մեկ կամ մի քանի վերահսկողական մարմինների (եթե այդպիսիք կան)՝ համաձայն «Վերահսկողական մարմինների ավտորիզացման և վերահսկողության մասին» հրահանգի: 
5. Իրավասու գերատեսչությունը  իր գործունեությունն իրականացնում է օբյեկտիվության և անաչառության սկզբունքների հիման վրա՝ օգտագործելով որակյալ անձնակազմ և այլ ռեսուրսներ, որոնք անհրաժեշտ են իր գործառույթները կատարելու համար:
6. Ծագման տեղանվան  կամ աշխարհագրական նշման համապատասխանությունը ապրանքի հատկորոշող փաստաթղթին որոշելու հետ կապված  պետական ​​վերահսկողությունը իրավազորությունը վերահսկող մարմնին պատվիրակումը իրավասու գերատեսչությունն իրականացնում է սույն օրենքի 22-րդ հոդվածով նախատեսված պլանի հիման վրա, միայն այն դեպքում, եթե․ 
ա) այն ներառում է վերահսկող մարմնի կողմից կատարվելիք խնդիրների ճշգրիտ նկարագրությունը և այն պայմանների ցանկը, որոնց համաձայն պետք է իրականացվի պետական ​​վերահսկողությունը,
բ) վերահսկող մարմինն ունի համապատասխան ենթակառուցվածք և սարքավորումներ, ունի անհրաժեշտ քանակությամբ որակյալ և փորձառու անձնակազմ և իր գործունեությունն իրականացնում է օբյեկտիվության և անաչառության սկզբունքների  վրա հիմնվելով։ Ինչպես նաև, վերահսկող մարմինն իր գործունեությունն իրականացնելիս չպետք է ունենա շահերի բախում։
7. Քաղաքացիական շրջանառության մեջ դրված/շուկայում տեղաբաշխված պարենամթերքի (այդ թվում, խաղողային ծագման ալկոհոլային խմիչքների, սպիրտային խմիչքի, գյուղատնտեսական ծագման  էթիլային սպիրտի և գյուղատնտեսական ծագման թորվածքների)  վերահսկողությունը համապատասխան վերլուծության հիման վրա իրականացնում է հանրային իրավունքի իրավաբանական անձը՝ Պարենամթերքի ազգային գործակալությունը, իսկ մյուս ապրանքների վերահսկողությունն իրականացնում է Վրաստանի օրենսդրությամբ սահմանված իրավասու մարմինը:
8. Եթե իրավասու մարմնի/վերահսկող մարմնի կողմից պետական ​​վերահսկողության իրականացման ժամանակ հայտնաբերվել է ապրանքի ծագման տեղանվան կամ աշխարհագրական նշման աննշան անհամապատասխանություն հատկորոշող փաստաթղթին, իրավասու մարմինը/վերահսկող մարմինն իրավազոր է ողջամիտ ժամկետ սահմանել անհամապատասխանության վերացման համար: Եթե ​​անհամապատասխանությունը չի վերացվում այս ժամանակահատվածում, իրավասու մարմինը/վերահսկող մարմինը որոշում է կայացնում մինչև անհամապատասխանության վերացումը հավաստագրի գործողության կասեցման մասին։
9. Եթե իրավասու մարմնի/վերահսկող մարմնի կողմից պետական ​​վերահսկողության իրականացման ընթացքում պարզվի ծագման տեղանուն կամ աշխարհագրական նշում ունեցող ապրանքի  էական անհամապատասխանություն հատկորոշող փաստաթղթին, իրավասու մարմինը/վերահսկող մարմինը որոշում է կայացնում հավաստագիրը չեղարկելու մասին։
10. Սույն հոդվածի 8-րդ և 9-րդ կետերով նախատեսված ծագման տեղանվան կամ աշխարհագրական նշման  ապրանքի հատկորոշող փաստաթղթին անհամապատասխանության աստիճանը որոշվում է պետական ​​վերահսկողության ծրագրով։ 
Հոդված 20. Պետական ​​վերահսկողության  հետ կապված պահանջները
1. Միավորումը կամ գրանցված ծագման անվանմամբ կամ աշխարհագրական նշմամբ պաշտպանված ապրանք արտադրողը և(կամ)  վերամշակողը, որը ցանկանում է գնահատել իր արտադրանքի համապատասխանությունը ծագման տեղանվան կամ աշխարհագրական նշման ապրանքի հատկորոշող փաստաթղթին, պետք է ստեղծի համապատասխան պայմաններ իրավասու մարմնի/վերահսկողության մարմնի համար և ապահովի բոլոր անհրաժեշտ փաստաթղթի, տարածքների, շենք-շինությունների, սարքերի և սարքավորումների հասանելիություն:
2. Պետական ​​վերահսկողություն իրականացնելիս իրավասու գերատեսչությունը/ վերահսկող մարմինը ստուգում է գրանցված ծագման տեղանվամբ կամ աշխարհագրական նշմամբ պաշտպանված ապրանքի արտադրության բոլոր փուլերը, դրանց ամբողջ մատակարարման շղթան, ապրանքների պահպանման պայմանները, հումքի ծագման վայրը և բոլոր այն հանգամանքները, որոնք անհրաժեշտ են որոշելու համար ծագման տեղանվան կամ աշխարհագրական նշման ապրանքի համապատասխանությունը  հատկորոշող փաստաթղթին:
3. Իրավասու գերատեսչությունը/վերահսկող մարմինն իրականացնում է հետևելիության նշանների օգտագործման նկատմամբ պետական ​​վերահսկողություն։
Հոդված 21. Պետական ​​վերահսկողության իրականացման հաճախականությունը
1. Ապրանքի հետագծելիությունը և տեղաշարժը, ինչպես նաև ծագման տեղանվան կամ աշխարհագրական նշման համապատասխանությունը ապրանքի հատկորոշող փաստաթղթին  որոշելու համար իրավասու գերատեսչությունը/վերահսկող մարմինն առնվազն 2 տարին մեկ անգամ իրականացնում է ապրանքներ արտադրողի և վերամշակողի պետական ​​վերահսկողություն՝ իր կողմից ընտրված ապրանքի նմուշի հիման վրա:
2. Գրանցված աշխարհագրական նշման դեպքում վերջնական ապրանքի նմուշի հիման վրա ամեն տարի ստուգվում է ապրանք արտադրողը, իսկ գրանցված ծագման տեղանվան դեպքում՝ ապրանք արտադրողը կամ վերամշակողը, որն իր ապրանքը դնում է քաղաքացիական շրջանառության մեջ/տեղաբաշխում է շուկայում: Եթե ​​մեկ օպերատորը քաղաքացիական շրջանառության մեջ է դնում/շուկայում է տեղաբաշխում մի քանի արտադրողների կամ վերամշակողների ապրանքներ, իրականացվում է ապրանք արտադրողների կամ վերամշակողների համապատասխան նմուշների պետական ​​վերահսկողություն։
3. Ապրանքների ծագման տեղանունով կամ աշխարհագրական նշումով հետագծելիության, տեղաշարժի և հատկորոշող փաստաթղթին անհամապատասխանության հայտնաբերման դեպքում ապրանքներ արտադրողի կամ վերամշակողի վերահսկողությունն իրականացվում է 2 տարի ժամկետով՝ տարեկան ոչ ավելի, քան երկու անգամ։
Հոդված 22. Պետական ​​վերահսկողության պլանը
1. Պետական ​​վերահսկողության պլանը սույն օրենքի 6-րդ հոդվածի պահանջներին համապատասխան մշակում է իրավասու մարմինը/վերահսկող մարմինը: Գրանցված ծագման տեղանվամբ կամ աշխարհագրական նշմամբ պաշտպանված ապրանքների հետ կապված միավորումը կամ դիմումատուն պարտավոր է անհրաժեշտության դեպքում համագործակցել իրավասու մարմնի/վերահսկող մարմնի հետ։
2. Ծագման տեղանվան կամ աշխարհագրական նշման գրանցումից հետո 6 ամսվա ընթացքում վերահսկողություն իրականացնող մարմինը պետական ​​վերահսկողության պլանը ներկայացնում է իրավասու գերատեսչության հաստատման: Իրավասու մարմինը պարտավոր է հաստատել վերոնշյալ պետական ​​վերահսկողության ծրագիրը 3 ամսվա ընթացքում։
3. Վերահսկող մարմնի բացակայության դեպքում պետական ​​վերահսկողության պլանը հաստատվում է իրավասու մարմնի կողմից՝ ծագման տեղանվան կամ աշխարհագրական նշման գրանցումից հետո 6 ամսվա ընթացքում:
Հոդված 23. Վերահսկող մարմնի հաշվետվողականությունը
1. Սույն օրենքի 19-րդ հոդվածի 4-րդ կետով նախատեսված դեպքում վերահսկողություն իրականացնող մարմնի գործունեությունը վերահսկվում է իրավասու մարմնի կողմից՝ համաձայն «Վերահսկող  մարմինների ավտորիզացման և վերահսկողության մասին» հրահանգի:
2. Վերահսկող մարմինը իրավասու գերատեսչությանը ամեն տարի, օրացուցային տարվա ավարտից հետո 3 ամսվա ընթացքում, ինչպես նաև իրավասու մարմնի պահանջի հիման վրա, ներկայացնում է հաշվետվություն յուրաքանչյուր գրանցված ծագման տեղանվան կամ աշխարհագրական նշման վերաբերյալ։ Այս հաշվետվությունը պետք է ներառի առնվազն․ 
ա) այն անձանց ցանկը, որոնց պետական ​​վերահսկողություն իրականացվել է,  և այդպիսի վերահսկողության մասին տեղեկություն,
բ) տեղեկություն գրանցված ծագման տեղանվամբ կամ աշխարհագրական նշմամբ պաշտպանված, քաղաքացիական շրջանառության մեջ դրված/շուկայում տեղաբաշխված ապրանքի քանակի մասին,
գ) տեղեկություն սույն օրենքի 21-րդ հոդվածով նախատեսված պետական ​​վերահսկողության իրականացման ընթացքում հայտնաբերված անհամապատասխանությունները վերացնելու համար կիրառված միջոցառումների և դրանց թվի մասին,
դ) այն հավաստագրերի թվի մասին տեղեկություն, որոնք չեղարկվել են կամ որոնց գործողությունը կասեցվել է։
3. Սույն հոդվածի 2-րդ կետով նախատեսված տեղեկությունը «Սաքպատենտի»-ին ներկայացվում է նրա պահանջով ոչ ուշ, քան 15 օրվա ընթացքում։
4. Եթե վերահսկողություն իրականացնող մարմնի կողմից պետական ​​վերահսկողության իրականացման ընթացքում հայտնաբերվում է գրանցված ծագման տեղանվան կամ աշխարհագրական նշման ապրանքների հատկորոշող փաստաթղթի հետ էական անհամապատասխանություն, վերահսկողություն իրականացնող մարմինը պարտավոր է այդ մասին տեղեկացնել իրավասու գերատեսչությանը:
5. Իրավասու գերատեսչությունը իրավազոր է պատճառաբանված որոշման հիման վրա վերահսկողություն իրականացնող մարմնի աուդիտ անցկացնել:
6. Իրավասու մարմինը վերահսկող մարմնի աուդիտ անցկացնելիս ղեկավարվում է օրինականության, օբյեկտիվության, անկախության, թափանցիկության, նպատակահարմարության և հավասարության սկզբունքներով:
7. Վերահսկող գերատեսչությունը իրավասու մարմնի աուդիտ անցկացնելիս ստուգում է վերահսկող մարմնի կողմից կայացված որոշման նպատակահարմարությունը:
8. Իրավասու մարմինն իրավազոր է վերահսկող մարմնից պահանջել իր գործունեության վերահսկողություն իրականացնելու նպատակով աուդիտ անցկացնելու համար անհրաժեշտ ցանկացած փաստաթուղթ և տեղեկություն:
9. Վերահսկող մարմինը պարտավոր է սույն հոդվածի 8-րդ կետով նախատեսված փաստաթուղթը և տեղեկությունը ոչ ուշ, քան պահանջելուց հետո 10 աշխատանքային օրվա ընթացքում տրամադրել իրավասու մարմնին:
10. Սույն հոդվածով նախատեսված աուդիտը պետք է ավարտվի դրա սկսվելու օրվանից ոչ ուշ, քան 1 ամսվա ընթացքում:
11. Եթե աուդիտ անցկացնելիս պարզվի, որ վերահսկողություն իրականացնող մարմինը չի կարողանում կատարել իրեն պատվիրակված լիազորությամբ սահմանված խնդիրները և ժամանակին չի ձեռնարկում համապատասխան միջոցներ,  իրավասու մարմինը անհապաղ դադարեցնում է վերահսկողություն իրականացնող մարմնին լիազորության  պատվիրակումը:
Հոդված 24. Վերջնական ապրանքի ստուգումը
1. Պարենամթերքի կամ ալկոհոլային խմիչքի գրանցված ծագման տեղանվան կամ աշխարհագրական նշման վերջնական արտադրանքի հատկորոշող փաստաթղթին համապատասխանությունը որոշելու համար պետական ​​վերահսկողության իրականացումը ներառում է ապանքի նմուշառում՝ դրա օրգանոլեպտիկ, ֆիզիկական և քիմիական բնութագրերն հետազոտելու համար:
2. Ոչ պարենային ապրանքի նկատմամբ պետական ​​վերահսկողության իրականացումը ներառում է ապրանքների ֆիզիկական և այլ հիմնական բնութագրերի ստուգում:
3. Ապրանքի օրգանոլեպտիկ, ֆիզիկական և քիմիական բնութագրերը հետազոտելու համար նմուշառում է իրականացնում իրավասու մարմինը/վերահսկող մարմինը:
Հոդված 25. Ծագման տեղանվան կամ աշխարհագրական նշման ապրանքի հատկորոշող փաստաթղթին համապատասխանությունը որոշելու և պետական ​​վերահսկողության ծախսերը
1. Ծագման տեղանվան կամ աշխարհագրական նշման համապատասխանությունը հատկորոշող փաստաթղթին որոշելու ծախսերը մարում է միավորումը կամ համապատասխան ապրանք արտադրողը։  
2. Պետությունն իրավազոր է համամասնակցությամբ մարել  պետական ​​վերահսկողության ծախսերը: Պետական ​​վերահսկողության ծախսերի փոխհատուցման կարգը սահմանվում է Վրաստանի կառավարության կողմից հաստատված ակտով։
Հոդված 26. Միավորման լիազորությունները
Միավորումն իրավազոր է․
ա) ապրանքի որակը, համբավը և իսկությունն ապահովելու համար անցկացնել քաղաքացիական շրջանառության մեջ դրված/շուկայում տեղաբաշխված ապրանքի անվանումն օգտագործելու մշտադիտարկում և անհրաժեշտության դեպքում իրավասու մարմնին տրամադրել համապատասխան տեղեկություն՝ համաձայն «Միավորման գործունեության մշտադիտարկման հրահանգի»,
բ) ձեռնարկել համապատասխան միջոցներ՝ գրանցված ծագման տեղանվան կամ աշխարհագրական նշման և դրանց հետ անմիջականորեն կապված մտավոր սեփականության իրավունքների իրավական պաշտպանությունն ապահովելու համար,
գ) պատրաստել տեղեկատվական նյութեր և իրականացնել միջոցառումներ՝ ապրանքին լրացուցիչ արժեք շնորհած ապրանքի բնութագրերի մասին սպառողին տեղեկություն տրամադրելու համար, 
դ) միջոցառումներ ձեռնարկել հատկորոշող փաստաթղթին ծագման տեղանվան կամ աշխարհագրական նշման ապրանքի համապատասխանությունն ապահովելու համար,
ե) ձեռնարկել համապատասխան միջոցներ սույն օրենքով նախատեսված ընթացակարգերի արդյունավետ իրականացման համար, այդ թվում, անցկացնել տնտեսական վերլուծություն, գրանցված ծագման տեղանվամբ կամ աշխարհագրական նշմամբ պաշտպանված ապրանք արտադրողին համապատասխան տեղեկության տրամադրել և խորհրդատվություն անցկացնել, 
զ) ձեռնարկել համապատասխան միջոցներ ապրանքի արժեքը բարձրացնելու համար և, անհրաժեշտության դեպքում, կանխել ապրանքի համբավը վնասող կամ դրանց համար վտանգ ներկայացնող գործողությունները,
է) իրականացնել Վրաստանի օրենսդրությամբ նախատեսված այլ լիազորություններ:

Գլուխ V
Պաշտոնական խորհրդանիշ և մակագրություն, պատասխանատվություն
Հոդված 27. Ծագման տեղանվամբ կամ աշխարհագրական նշմամբ պաշտպանված ապրանքի վրա պաշտոնական խորհրդանիշի և «Գրանցված ծագման տեղանուն» կամ «Գրանցված աշխարհագրական նշում» գրառման օգտագործման կանոնները
1. «Գրանցված ծագման տեղանուն» կամ «Գրանցված աշխարհագրական նշում» գրառումը օգտագործելու իրավունք ունի հավաստագիր ունեցող ցանկացած ֆիզիկական կամ իրավաբանական անձ: 
2. «Գրանցված ծագման տեղանուն» կամ «Գրանցված աշխարհագրական նշում» գրառումը կարող է օգտագործվել այն ապրանքի առևտրային անվանման մեջ կամ դրա հետ միասին, ինչպես նաև փաթեթավորման վրա կամ գովազդում կամ առաջարկության մեջ, որը պարունակում է գրանցված ծագման տեղանունով կամ աշխարհագրական նշումով նշված ապրանք, եթե․
ա) ապրանքում չկա որևէ այլ բաղադրիչ, որը կարող է մասամբ կամ ամբողջությամբ փոխարինել գրանցված կամ պահպանված ծագման տեղանունով կամ աշխարհագրական նշումով նշված ապրանքին,
բ) օգտագործված բաղադրիչների քանակը բավարար է նրա համար, որ ապրանքին հիմնական բնութագրերը շնորհի, 
գ) ապրանքի որևէ բաղադրիչի տոկոսային ցուցանիշը նշվում է գրանցված ծագման տեղանվան կամ աշխարհագրական նշման հետ միասին, ապրանքի առևտրային անվանման մոտակայքում, հիմնական տեսադաշտում, իսկ եթե դա հնարավոր չէ, ապա բաղադրիչների ցանկում՝ այդ բաղադրիչի երկայնքով։
3. Սույն հոդվածի 1-ին կետի պահանջների պահպանմամբ, գրանցված ծագման տեղանվամբ կամ աշխարհագրական նշմամբ նշված ապրանքի (բացառությամբ գինու) պիտակի առջևի մասում պետք է տեղադրվի համապատասխան պաշտոնական խորհրդանիշը։  Ապրանքի գրանցված ծագման տեղանունը կամ աշխարհագրական նշումը պետք է տեղադրված լինի նույն տեսադաշտում։ Ապրանքի պիտակի վրա կարող է նաև լինել «Գրանցված ծագման տեղանուն» կամ «Գրանցված աշխարհագրական նշում» գրառումը։
4. Սույն հոդվածի 1-ին կետի պահանջների պահպանմամբ, գրանցված ծագման տեղանունով կամ աշխարհագրական նշումով մակնշված գինու պիտակի դիմերեսին պետք է տեղադրվի «Գրանցված ծագման տեղանուն» կամ «Գրանցված աշխարհագրական նշում» գրառումը: Գինու գրանցված ծագման տեղանունը կամ աշխարհագրական նշումը պետք է տեղադրված լինեն նույն տեսադաշտում։ Գինու պիտակի վրա կարող է տեղադրվել նաև համապատասխան պաշտոնական խորհրդանիշը։
5. Պաշտոնական խորհրդանիշի սև-սպիտակ տարբերակ կարող է օգտագործվել միայն այն դեպքում, եթե համապատասխան ապրանքի պիտակի կամ փաթեթավորման վրա այլ գույներ ներկայացված չեն։
6. Պաշտոնական խորհրդանիշը հաստատվում է «Սաքպատենտի»-ի նախագահի հրամանով։
Հոդված 28. Պատասխանատվությունը ծագման տեղանվան կամ աշխարհագրական նշման անօրինական օգտագործման համար
1. Ծագման տեղանվան կամ աշխարհագրական նշման օգտագործումը, սույն օրենքի պահանջներին հակասելով, առաջացնում է պատասխանատվություն՝ Վրաստանի օրենսդրությանը համապատասխան։
2. Ծագման տեղանվան կամ աշխարհագրական նշման անօրինական օգտագործման դեպքում միավորումը, իրավասու գերատեսչությունը, վերահսկող մարմինը կամ շահագրգիռ անձը իրավունք ունեն պահանջել․ 
ա) դադարեցնել անօրինական գործունեությունը, 
բ) ծագման տեղանունով կամ աշխարհագրական նշումով սույն օրենքի պահանջների խախտմամբ մակնշված ապրանքը հանել  քաղաքացիական շրջանառությունից/ շուկայից, ինչպես նաև հանել Վրաստանի տարածքում քաղաքացիական շրջանառության մեջ դնելու/շուկայում տեղաբաշխելու համար ներմուծված կամ պահեստավորված (պահեստավորման համար տեղադրված)  այն ապրանքը, որը Վրաստանի տարածքով տարանցիկ է տեղափոխվում,
գ) ոչնչացնել այն պատկերը, պիտակը, տպվածքը, փաթեթավորումը, փաթեթավորման կամ գովազդային նյութը կամ ցուցանակը, որը ներառում է ծագման տեղանունը կամ աշխարհագրական նշումը  կամ դրա պատճենն է կամ նմանակումը, այդ թվում, ջնջել ինտերնետում տեղադրված այնպիսի պատկերը կամ նյութը, որը պարունակում է ծագման տեղանունը կամ աշխարհագրական նշումը,
դ) ոչնչացնել ծագման տեղանվան կամ աշխարհագրական նշման պատրաստման համար նախատեսված կլիշեները, մատրիցները, այլ սարքեր, տեխնիկական սարքավորումներ և գործիքներ, 
ե) ոչնչացնել ծագման տեղանունով կամ աշխարհագրական նշումով նշված սույն օրենքի պահանջների խախտմամբ մակնշված ապրանքը․ ոչնչացման ենթակա ապրանքը, ծագման տեղանուն կամ աշխարհագրական նշում պարունակող պատկերը, պիտակը, տպվածքը և փաթեթավորումը հեռացնելուց հետո կարող են օգտագործվել մարդասիրական կամ բարեգործական նպատակներով միայն շահագրգիռ անձի համաձայնությամբ և այն պայմանով, որ այդ ապրանքը վտանգ չի ստեղծի մարդու կյանքին կամ առողջությանը։
3. Միավորումը կամ այլ շահագրգիռ անձ իրավունք ունի, սույն հոդվածի 1-ին կետով նախատեսված գործողություններից բացի, պահանջել իրականացնել հետևյալ գործողություններից որևէ մեկը.
ա) հատուցել վնասը (ներառյալ չստացած եկամուտը), եթե խախտողը գիտեր կամ պետք է իմանար ծագման տեղանվան կամ աշխարհագրական նշման վերաբերյալ օրենքի խախտման մասին,
բ) ստացված եկամուտը բռնագանձել, 
գ) միանվագ դրամական փոխհատուցում վճարել։
4. Միանվագ դրամական փոխհատուցման չափը որոշելիս պետք է նախատեսվեն ծագման տեղանվան կամ աշխարհագրական նշման բացառիկ իրավունքի խախտմամբ մակնշված ապրանքի քանակը, խախտողի մտադրությունը և(կամ)  փոխհատուցման չափը որոշելիս հաշվի առնվող ցանկացած այլ հանգամանք:
Հոդված 29. Ծագման տեղանվան տարածումը Վրաստանի միջազգային պայմանագրերին համապատասխան
Դիմումատուն ծագման տեղանվան միջազգային գրանցման մասին հայտը Վրաստանի միջազգային պայմանագրի համաձայն, «Սաքպատենտի»-ի միջոցով պետք է ներկայացնի Համաշխարհային մտավոր սեփականության կազմակերպության միջազգային բյուրո։

Գլուխ VI
Անցումային և եզրափակիչ դրույթներ
Հոդված 30. Անցումային դրույթներ
1. Այն ծագման տեղանվան կամ աշխարհագրական նշման  սույն օրենքին համապատասխանությունը, որի  գրանցման մասին հայտ է ներկայացվել «Սաքպատենտի» կամ որը գրանցվել է «Սաքպատենտի»-ի կողմից մինչև սույն օրենքի ուժի մեջ մտնելը, պետք է ապահովվի մինչև 2031 թվականի հունվարի 1-ը։ Եթե մինչև նշված ամսաթիվը ծագման տեղանվան կամ աշխարհագրական նշման գրանցման սույն օրենքին համապատասխանեցում  չի ապահովվի,  այդ ծագման տեղանունը կամ աշխարհագրական նշումը կմուտքագրվի ռեեստր,  որպես ճանաչված վրացական աշխարհագրական նշում, եթե այն բավարարում է սույն հոդվածի 2-րդ կետի «ա» և «բ» ենթակետերի պահանջները։ Սույն կետով նախատեսված հայտը  սույն օրենքին համապատասխանեցնելու համար անհրաժեշտ ցանկացած փոփոխություն պետք է կատարվի առանց վճարի։
2. Սույն օրենքն ուժի մեջ մտնելուց առաջ «Սաքպատենտի»-ի կողմից գրանցված կամ «Սաքպատենտի»-ին գրանցման ներկայացված ծագման տեղանունը, անկախ սույն օրենքի 3-րդ հոդվածի 1-ին կետի պահանջներից, այն դեպքում, եթե համապատասխան ապրանքի հումքը ծագել է այնպիսի աշխարհագրական տարածքում, որն ավելի լայն է կամ տարբերվում է տվյալ ապրանքի ծագման աշխարհագրական տարածքից, կարող է համարվել ծագման տեղանուն, եթե բավարարված է հետևյալ պայմաններից մեկը․
ա) սահմանված են ապրանքի հումքի արտադրության աշխարհագրական տարածքի սահմանները,
բ) սահմանված են ապրանքի հումքի արտադրության համար հատուկ պայմանները,
գ) ծագման տեղանունը պատմականորեն և ավանդաբար օգտագործվում էր համապատասխան աշխարհագրական տարածքից դուրս,
դ) գոյություն ունի վերահսկողության մեխանիզմ՝ սույն կետի «ա» – «գ» ենթակետերով սահմանված պայմանների պահպանումն ապահովելու համար։
3. Սույն հոդվածի 2-րդ կետի նպատակների համար ապրանքի  հումք են համարվում կենդանի անասունները, կաթը և միսը:
4. «Ապրանքի ծագման տեղանվան և աշխարհագրական նշման մասին» Վրաստանի օրենքն ուժի մեջ մտնելու հետ կապված միջոցառումների մասին» Վրաստանի նախագահի 2002 թվականի փետրվարի 28-ի № 88 հրամանագրով հաստատված ծագման տեղանունը և աշխարհագրական նշումը, ռեեստրում գրանցված ծագման տեղանունից և աշխարհագրական նշումից բացի, սույն օրենքն ուժի մեջ մտնելու պահից ստանում է ճանաչված վրացական աշխարհագրական նշման կարգավիճակ:
5. Սույն օրենքն ուժի մեջ մտնելուց հետո 1 տարվա ընթացքում․
ա) «Սաքպատենտի»-ն սահմանված կարգով մշակի և հաստատի.
ա.ա) «Ապրանքի ծագման տեղանվան և աշխարհագրական նշման գրանցման մասին» հրահանգը,
ա.բ) ծագման տեղանունը և աշխարհագրական նշումը քննարկող ազգային հանձնաժողովի կանոնակարգը,
ա.գ) ծագման տեղանվան և աշխարհագրական նշման պաշտոնական խորհրդանիշները,
բ) Վրաստանի շրջակա միջավայրի պահպանության և գյուղատնտեսության նախարարությունը սահմանված կարգով մշակի և հաստատի.
բ.ա) «Վերահսկող մարմինների ավտորիզացման և վերահսկողության մասին» հրահանգը,
բբ) «Միավորման գործունեության մշտադիտարկման մասին»  հրահանգը։
Հոդված 31. Ուժը կորցրած նորմատիվ ակտ
Ուժը կորցրած ճանաչվի «Ապրանքի ծագման տեղանվան և աշխարհագրական նշման մասին» Վրաստանի 1999 թվականի հունիսի 22-ի օրենքը (Վրաստանի օրենսդրական տեղեկատու, № 25(32), 1999թ., հոդվ․126):
Հոդված 32. Օրենքն ուժի մեջ մտնելը
1. Սույն օրենքը, բացառությամբ սույն օրենքի 1-ին–29-րդ և 31-րդ հոդվածների, ուժի մեջ  մտնի հրապարակման պահից։ 
2. Սույն օրենքի 1-ին–29-րդ և 31-րդ հոդվածներն ուժի մեջ  մտնեն 2024 թվականի նոյեմբերի 1-ից:

Վրաստանի նախագահ Սալոմե Զուրաբիշվիլի
Թբիլիսի,
սեպտեմբերի 21, 2023 թ․
N3493-XIIIՀՆ-XՀԼ

